
ABSTRAK 

 

Kajian ini bertujuan untuk mengenalpasti hubungan antara emosi dan komitmen mengajar guru 

pendidikan khas masalah pembelajaran sekolah rendah di negeri Sabah. Kajian ini 

menggunakan pendekatan kuantitatif yang mengaplikasikan teknik persampelan berstarata dan 

rawak mudah. Berdasarkan jadual persampelan Gill seramai 250 orang guru telah dipilih 

sebagai sampel kajian. Data dikumpulkan menggunakan satu set borang soal selidik yang  

diadaptasi daripada Goleman’s Emotional Intelligence dan Multidimesional Organizational 

Commitment Scale. Analisis ujian -t mendapati bahawa terdapat perbezaan skor min emosi 

yang signifikan mengikut gender iaitu t (247.83)=5.368, p<.05. Manakala analisis korelasi 

pearson menunjukkan wujud hubungan yang signifikan antara emosi dalam pengajaran dan 

komitmen mengajar guru pendidikan masalah pembelajaran iaitu r=0.515, p<0.01. Dapatan 

kajian menunjukkan bahawa pengurusan emosi berkesan mempengaruhi hala tuju dan 

pelaksanaan pengajaran. Keadaan ini membantu guru lebih berfokus terhadap matlamat 

pengajaran dengan penglibatan aktif murid sebagai penanda aras utama. Justeru, keupayaan 

guru mengurus emosi meningkatkan komitmen tanggungjawab berterusan sekaligus 

mewujudkan iklim persekitaran pembelajaran kondusif melalui reaksi positif guru dan murid. 

Oleh itu, aspek emosi semasa pengajaran merupakan faktor penting dalam menyokong 

komitmen mengajar yang seterusnya menyumbang kepada peningkatan kualiti pengajaran guru 

pendidikan khas.  

 

Kata kunci: emosi, komitmen mengajar, keselesaan 

ABSTRACT 

 

This study aims to examine the relationship between emotions and teaching commitment among 

primary school special education teachers who teach students with learning disabilities in 

Sabah, Malaysia. A quantitative research approach was employed using stratified and simple 

random sampling techniques. Based on the Gill sampling table, a total of 250 teachers were 

selected as the study sample. Data were collected using a questionnaire adapted from 

Goleman’s Emotional Intelligence and the Multidimensional Organizational Commitment 

Scale. The independent-samples t-test revealed a significant difference in mean emotional 

scores by gender, t(247.83) = 5.368, p < .05. Meanwhile, Pearson’s correlation analysis 

indicated a significant relationship between emotions in teaching and teaching commitment 

among special education teachers of students with learning disabilities, r = .515, p < .01. The 

findings demonstrate that effective emotional management influences the direction and 

implementation of teaching practices. This enables teachers to remain more focused on 

instructional goals, with active student engagement serving as a key indicator of effective 

teaching. Furthermore, teachers’ ability to regulate their emotions strengthens their 

commitment to their ongoing responsibilities and contributes to a conducive learning 

environment through positive interactions between teachers and students. Therefore, 

emotional regulation during teaching is an important factor in supporting teaching 

commitment, which subsequently contributes to improving the quality of teaching among 

special education teachers. 

 
Keywords: emotion, teaching commitment, comfort 

 

 

PENGENALAN 

 

Program Pendidikan Khas di Malaysia merupakan suatu manifestasi yang bertujuan untuk 

memastikan setiap murid khususnya murid berkeperluan khas tidak terkecuali dalam menerima 

sistem pendidikan berkualiti. Pelaksanaan program pendidikan khas di sekolah rendah 

memberi ruang kepada murid berkeperluan khas beradaptasi bersama rakan aliran perdana 

yang bertujuan merangsang pembelajaran sosial. Lantaran itu, guru merupakan kunci utama 

disebabkan keterlibatan mereka secara langsung dalam mengolah dan mencorakkan sistem 

pengajaran. Sebagai pemudahcara, prestasi murid menjadi matlamat yang perlu dibuktikan 

melalui komitmen persekitaran kerja efektif demi kemenjadian murid secara holistik (OECD, 

2012). Oleh sebab itu, Abdeljalil dan Syed (2016), menyatakan bahawa keinginan personel 

guru dalam tanggungjawab pengajaran merupakan titik mula kepada pencapaian akademik 

murid. 

 

Dalam Pelan Pembangunan Pendidikan Malaysia (PPPM) 2013-2025, laporan 

penempatan murid berkeperluan khas di sekolah awam menunjukkan sebanyak 6% murid 

ditempatkan dalam program inklusif, 89% Program Pendidikan Khas Integrasi (PPKI) dan 5% 

berdaftar di sekolah yang menawarkan pendidikan khas sepenuhnya (Kementerian Pendidikan 

Malaysia, 2013). Berdasarkan data, didapati kadar penempatan murid yang berdaftar dalam 

program PPKI menunjukkan peratusan tertinggi seterusnya menuntut persekitaran yang lebih 

kondusif dalam menggalakkan sosialisasi murid berkeperluan khas dalam rutin pembelajaran 

harian mereka. Keadaan ini sekaligus menuntut komitmen pengajaran dan cabaran pengurusan 

daya tahan emosi secara berkesan.  

Lantaran itu, cabaran pelaksanaan pendidikan khas di Sabah merangkumi perbezaan 

dalam pendekatan pengajaran, tahap upaya dan kategori murid masalah pembelajaran. Dalam 

mendepani perbezaan, tahap mentaliti guru pendidikan khas memerlukan daya tahan tinggi 

untuk memastikan komitmen dan emosi positif merangkumi spritual dan empati berjalan 

seiring dalam menangani pelbagai isu yang berkaitan dengan pengajaran. Oleh sebab itu, 

amalan profesionalisme khusus bagi guru pendidikan khas di Sabah perlu dihayati bagi 

menepis sikap selektif atau pilih kasih dalam mendepani murid yang berbeza (Jesceyla et. al., 

2023). Hal ini bertitik tolak daripada terminologi guru pendidikan khas itu sendiri dalam 

mentakrifkan cabaran pengajaran yang berhubung langsung dengan tingkah laku murid 

berkeperluan khas (Ahmad & Zakaria, 2012). Namun, aspek utama yang perlu diberi perhatian 

sewajarnya ialah kesediaan guru dalam menerapkan pengajaran. Aspek kesediaan amat penting 

dalam merangsang kesedaran guru untuk menyerap cabaran kepelbagaian murid berkeperluan 

khas yang membawa kepada sikap prihatin dalam memastikan komitmen bimbingan berterusan 

dapat dilaksanakan (Karuppannan et. al., 2025).  

 

Justeru, komitmen mengajar guru pendidikan khas berkait rapat dengan kebolehan 

mengenal dan memenuhi keperluan pembelajaran murid. Aspek perancangan pengajaran, 

pencernaan intelektual, penilaian keupayaan dan keperluan berperanan memastikan aktiviti 

bersesuaian merentasi perbezaan murid berkeperluan khas dilaksanakan dengan lebih 

sistematik (Tung-Ju et. al., 2020). Manakala, komitmen berterusan dilihat melalui keterlibatan 

guru dalam menyusun aktiviti dan penyeliaan yang menjurus kepada impak terhadap 

kemenjadian murid berkeperluan khas semasa dan selepas aktiviti (Chandramorgan et. al., 

2015). Menyokong situasi ini, sudah pasti elemen emosi guru pendidikan khas bertindak 

sebagai faktor penting dalam menggalakkan komunikasi murid dan guru berlaku dengan aktif. 

Seterusnya, daya tahan emosi untuk mendepani keupayaan murid yang berbeza terhasil 

daripada kreativiti guru dalam memilih metod pengajaran yang bertepatan (Chen et. al., 2023). 

Kesan tindak balas emosi positif antara murid dan guru akhirnya mengacu kepada komitmen 

guru pendidikan khas melaksanakan adaptasi kurikulum bersesuaian (Law, 2024).   

 

Penerapan emosi positif mewujudkan persekitaran ceria dan semestinya bertitik tolak 

daripada tumpuan guru pendidikan khas di dalam bilik darjah. Keselesaan guru misalnya, 

menunjukkan bahawa strategi pengajaran selaras mengikut perancangan rekabentuk aktiviti 

yang memberi kesan terhadap interaksi bilik darjah (Hernik & Jaworska, 2018). Dalam hal ini 

sudah pasti guru mempertimbangkan pelbagai pendekatan bersandarkan emosi melalui empati 

untuk memenuhi keperluan aktiviti berkesan dengan menggalakkan penglibatan semua murid 

secara optimum (Neda, 2023). Selain empati, penerapan elemen spritual juga membantu guru 

dalam membentuk pengajaran kreatif yang memberi kesan langsung terhadap komimten guru 

mewujudkan ruang pembelajaran aktif (Noran & David, 2017). Elemen spritual dan empati  

yang wujud dalam emosi memberi kesan langsung terhadap komitmen guru dalam 

menggalakkan interaksi positif semasa pengajaran. Akhirnya tindak balas aktif melalui ruang 

interaksi di dalam bilik darjah mencerminkan komitmen hubungan emosi yang menyumbang 

kepada persekitaran positif (Seema, 2016). 

 

Empati membantu guru mengenalpasti solusi untuk meningkatkan potensi murid 

berkeperluan khas mengikut keupayaan mereka (Azhar & Norshidah, 2017). Oleh sebab itu, 

Aysem dan Fatma (2019), mencadangkan bahawa empati  perlu dipandang serius disebabkan 

keberkesanan emosi guru berupaya menepis sikap selektif semasa menilai keupayaan murid 

berkeperluan khas. Hal ini disebabkan impak teknikal pengajaran yang berhubung kait dengan 

emosi guru berupaya mengubah iklim persekitaran semasa menyampaikan sesi pengajaran 

(Crawford et. al., 2021). Penerapan empati dalam kalangan guru mempunyai peranan penting 

dalam menyedia dan menyokong aktiviti melalui pendekatan tertentu yang mengacu kepada 

potensi murid (Emilie et. al., (2017). Keadaan ini menunjukkan dedikasi komitmen guru 

menterjemah tugasan pengajaran bermakna melalui empati mewujudkan aktiviti menarik di 

dalam bilik darjah (Muehlbacher et. al., 2024).  

 

Manakala, kekuatan spritual guru mempengaruhi pelaksaan pengajaran yang dirancang. 

Menurut Noor Hasriza dan Mohd Norazmi (2024), elemen spritual dalam pengajaran 

membolehkan guru beradaptasi dengan cabaran yang berupaya menunjukkan komitmen dalam 

menghasilkan aktiviti berimpak tinggi. Dalam mendepani murid keperluan khas, nilai spritual 

merangsang tahap ketekalan guru untuk membina aktiviti dan ruang persekitaran pembelajaran 

efektif (Siti et. al., 2025). Oleh sebab itu, Zhang (2019), berpendapat bahawa tahap spritual 

membangkitkan kesedaran emosi serta faktor penting dalam menyokong psikologikal guru 

semasa menyampaikan aktiviti pengajaran. Akhirnya, impak spritual guru berupaya 

mempengaruhi tingkah laku dan akademik murid semasa aktiviti seterusnya memacu 

keberhasilan dengan lebih berkesan (Kuang et. al., 2023). Justeru,  spritual asas kepada 

kesedaran emosi guru yang memberi kesan terhadap pendekatan holistik dalam memenuhi 

keperluan akademik dan emosi melalui persekitaran kelas yang menyokong perkembangan 

murid (Wajahat, 2024).  

 

 

Sorotan Literatur 

 

Pengurusan emosi guru dalam bilik darjah amat penting kerana mampu memberi kesan yang 

berbeza terhadap persekitaran bilik darjah semasa interaksi bersama murid berkeperluan khas. 

Dalam tinjauan Birchinall et. al., (2019), faktor emosi mempengaruhi kemenjadian guru dan 

merupakan penyumbang utama terhadap komitmen profesional pengajaran. Hal ini bertitik 

tolak daripada kecekapan guru pendidikan khas dalam pengurusan emosi berkesan. Oleh sebab 

itu, dapatan Mohd Zainal et. al., (2017) menunjukkan bahawa tahap kecerdasan emosi guru 

pendidikan khas mempunyai hubungan yang signifikan dengan motivasi, empati dan 

kemahiran sosial. Keadaan ini seterusnya membawa kepada tahap kesediaan guru 

melaksanakan aktiviti berimpak tinggi di bilik darjah. Malah, dapatan Susila dan Cheong 

(2016) terhadap guru pendidikan khas di Pulau Pinang menunjukkan kesedaran emosi 

mempunyai perkaitan signifikan dengan kesediaan guru terutamanya melibatkan pengajaran 

dalam konteks inklusif terhadap murid berkeperluan khas. Tahap kesediaan bermaksud guru 

pendidikan khas menunjukkan tahap keselesaan yang tinggi dalam profesion mengajar. Maka 

wajarlah dapatan Simona et. al., (2017) menunjukkan bahawa tahap kebahagian dan kepuasan 

guru pendidikan khas mempunyai perkaitan yang signifikan terutamaya dari aspek pencapaian 

pencapaian personal dalam pengajaran.  

 

Manakala dalam mendepani cabaran, faktor emosi berfungsi sebagai nilai tambah bagi 

memastikan komitmen berterusan guru pendidikan melaksanakan aktiviti pengajaran. Dalam 

kajian Nur Emylia dan Jamayah, (2024), didapati bahawa guru pendidikan khas menunjukkan 

daya tindak pengurusan emosi berkesan walaupun berhadapan dengan cabaran murid sindrom 

down kategori kefungsian rendah. Daya tahan emosi guru berjaya menepis halangan yang 

wujud terutamanya mendepani tahap tekanan semasa aktiviti. Lantaran itu, faktor ketegasan 

dan pencapaian personal guru merupakan faktor utama yang berfungsi dalam mengatasi 

keletihan emosi dan penyesalan dalam kajian Jovanovic et. al., (2019). Situasi ini menunjukkan 

bahawa keberkesanan guru dalam mengimbangi emosi dan persekitaran memberi kesan positif 

terhadap bilik darjah. Natijahnya, Deng (2021) membuat kesimpulan bahawa hubungan yang 

kuat antara kesedaran emosi dan  komitmen guru pendidikan khas menghasilkan amalan 

terbaik dalam pengajaran.  

 

 

Pernyataan Masalah 

 

Secara umumnya, faktor emosi merupakan cabaran utama bagi para guru melaksanakan aktiviti 

terancang yang berpotensi mengubah iklim pengajaran di dalam kelas. Pada peringkat 

persediaan misalnya, menurut Buonomo et. al., (2020), tahap spritual yang rendah berpotensi 

menjejaskan komitmen guru dalam menyedia sumber bahan pengajaran yang kurang tepat.  

Akibatnya, pengurusan tugasan kurang sistematik dan sudah pasti guru tidak dapat 

mengimbangi bebanan tanggungjawab sehingga menyumbang kepada kadar keletihan emosi 

yang tinggi sekaligus mengganggu fokus mereka (Cancio et. al., 2018). Keadaan ini  

menyumbang kepada daya tahan emosi rendah dan boleh menyebabkan aktiviti pengajaran 

tidak terlaksana dengan baik sekaligus berpotensi mencabar tahap kesabaran guru di dalam 

kelas (Mohd Salmi et. al, 2015). Akhirnya, wujud kelehan emosi guru dalam menangani isu 

berkaitan pengurusan pengajaran yang berpotensi menghalang komitmen mereka dalam 

mewujudkan persekitaran pengajaran efektif (Xie & Ting, 2021). 

 

Selain itu, kegagalan menangani emosi secara berkesan juga mempengaruhi elemen 

emosi seperti empati dan keselesaan dalam pengajaran. Oleh sebab itu, Wink et. al., (2021), 

menyatakan bahawa antara faktor kegagalan guru dalam menonjolkan kualiti pengajaran 

adalah disebabkan ketiadaan rasa empati semasa melaksanakan aktiviti di bilik darjah. Hal ini 

menyebabkan komunikasi kurang berkesan yang menyebabkan murid menjadi pasif semasa 

aktiviti seterusnya mewujudkan perasaan bimbang dalam kalangan guru pendidikan khas 

(Cikili & Karaca, 2019). Akhirnya aktiviti kurang berfokus terhadap keupayaan dan potensi 

murid yang mengundang keletihan emosi yang membawa kepada kesilapan guru dalam 

merancang dan membuat keputusan berkenaan pengajaran. (Sawatske et. al., 2024). Akibatnya 

pengurusan pengajaran gagal diterjemah kepada pelaksanaan aktiviti yang berkualiti.  

 

Namun demikian, faktor emosi memberi kesan yang berbeza terhadap tindak balas guru 

pendidikan yang berfokus kepada faktor gender. Hal ini kerana, dalam kajian Graziano et. al., 

(2024) empati dalam kalangan guru lelaki kurang menonjol dan ini bemaksud bahawa mereka 

tidak boleh menguruskan emosi dalam menjalankan sesi pengajaran bebanding guru wanita. 

Hal ini disebabkan guru lelaki dilihat lebih kurang sensitif dalam menjiwai akademik murid 

berkeperluan khas. Walaupun guru lelaki berupaya dalam mengawal gangguan dan 

merangsang minat terhadap sesuatu perkara dalam pengajaran, namun di dapati mereka juga 

mengamalkan strategi pengelakan untuk berhadapan isu berkenaan pengajaran sehingga 

membawa kepada kehilangan rasa suka dalam profesion mengajar (Rebecca et. al., 2019). 

Keadaan ini juga menunjukkan situasi yang berbeza dalam kalangan guru wanita. Menurut 

Beibert et. al., (2022), guru perempuan lebih cenderung untuk menolak pengasingan sosial 

murid di dalam bilik darjah ketika sesi pengajaran berbanding guru lelaki dan mereka 

menunjukkan tahap empati yang tinggi dalam menjalankan aktiviti. Justeru, tahap kecekapan 

yang rendah dalam menguruskan emosi mengakibatkan penstrukturan tugasan tidak tersusun. 

Objektif Kajian 

 

i) Mengenal pasti perbezaan skor min emosi dalam pengajaran mengikut gender guru 

pendidikan khas. 

ii) Menganalisis hubungan antara emosi dengan komitmen mengajar guru pendidikan 

khas. 

 

 

METODOLOGI 

 

Kajian ini menggunakan pendekatan kuantitatif yang mengunakan instrumen soal selidik untuk 

menjelaskan elemen yang terkandung dalam perkara yang ingin. Menurut Mathers et al., 

(2009), kaedah tinjauan dalam kajian ini lebih sesuai digunakan terutamnaya untuk 

menjelaskan lebih daripada dua pemboleh ubah yang digunakan. Sehubungan itu, responden 

yang terlibat dalam kajian merupakan guru di sekolah kebangsaan aliran perdana serta 

menawarkan Program Pendidikan Khas Integrasi (PPKI) dan menempatkan murid di kelas 

pendidikan khas, separa inklusif ataupun inklusif penuh.    

 

Oleh itu, populasi kajian melibatkan seramai 611 orang guru pendidikan khas terpilih 

sebagai responden kajian merangkumi sebanyak 99 buah sekolah rendah di 24 Pejabat 

Pendidikan Daerah (PPD) negeri Sabah. Kriteria pemilihan responden kajian pula adalah 

berdasarkan kelayakan ikhtisas iaitu memiliki ijazah atau diploma lanjutan dalam bidang 

pendidikan khas serta merupakan guru yang terlibat secara langsung mengajar murid 

berkeperluan khas. Setelah itu, sampel kajian yang terlibat akan dipilih melalui jadual 

persampelan Gill et. al., (2010) untuk mendapatkan seramai 250 responden sebagai subjek 

kajian. Untuk mencapai jumlah tersebut, teknik persampelan strata dan rawak telah digunakan.  

 

Kajian ini menggunakan borang soal selidik secara atas talian (google form) yang 

diedarkan melalui Pejabat Pendidikan Daerah (PPD) dan Jabatan Pendidikan Negeri (JPN), 

Sabah untuk mendapatkan maklumbalas daripada responden. Kemudian, proses analisis data 

dilakukan dengan menggunakan kaedah statistik SPSS 28.0 dan diuji melalui kaedah deskriptif 

dan inferensi untuk melihat sebarang perbezaan dan peengaruh mungkin wujud dalam 

pembolehubah kajian.  

 

 

DAPATAN KAJIAN 

 

Berdasarkan Jadual 1, nilai signifikan yang di catat adalah 0.000 lebih kecil daripada .05. 

Jadual Independent Sampel Test menunjukkan nilai-t = 5.368, df = 247.83 dan aras 

menunjukkan signifikan adalah p < .05. Purata skor emosi bagi guru lelaki ialah M=4.30 

dengan sisihan piawai SP = 0.32, manakala untuk guru perempuan pula menunjukkan M=4.00 

dengan sisihan piawai SP = 0.49. Berdsasarkan jadual juga didapati bahawa skor emosi lelaki 

lebih konsisten berbanding perempuan yang disebabkan nilai sisihan piawai lelaki lebih 

rendah. Berdasarkan dapatan yang diperoleh dalam jadual ujian -t sampel bebas, emosi 

pengajaran guru adalah berbeza secara signifikan iaitu t (247.83)=5.368, p <.05. Oleh itu, hasil 

analisis menjawab objektif kajian terdapat perbezaan skor min emosi dalam pengajaran guru 

mengikut gender.  

Jadual 1. Analisis Ujian-t Emosi Mengikut Gender Guru 

 

Variable M SD F t df sig 

 

Emosi 

Lelaki 

perempuan 

4.3 

4.0 

0.32 

0.49 

 

17.616 

` 

5.368 

 

247 

 

.000 

* signifikan pada tahap p<0.05 (2 hujung)  

 

Merujuk kepada Jadual 2, didapati pekali korelasi bagi elemen kemahiran  dengan 

komitmen pengajaran guru mempunyai hubungan positif sederhana tinggi iaitu (r = .515** dan 

signifikan pada aras .000 iaitu p < 0.01). Keputusan yang diperoleh menjelaskan emosi 

pengajaran guru mempunyai perkaitan langsung dengan komitmen pengajaran guru pada tahap 

yang sederhana atau korelasi positif yang signifikan ini mengesahkan bahawa emosi guru 

memberi kesan langsung terhadap komitmen pengajaran guru. Hasil analisis menggunakan 

korelasi untuk membukitkan bahawa objektif kajian  berkaitan hubungan antara emosi dan 

komitmen mengajar guru terjawab iaitu mempunyai hubungan signifikan pada tahap 

sederahana. Berdasarkan hasil kajian juga dapatlah dirumuskan bahawa faktor emosi 

mempunyai peranan sangat penting dalam memberi impak terhadap komitmen mengajar 

khsusunya dalam konteks pendidikan khas masalah pembelajaran di negeri Sabah. Selain itu, 

emosi berperanan sebagai pencetus terhadap keterlibatan guru yang tinggi dalam merangka 

pengajaran berkesan. 

 

Jadual 2. Analisis Korelasi Pearson antara Emosi dan Komitmen Mengajar Guru Pendidikan 

Khas 

 

Pembolehubah Komitmen 

Emosi  .515** 

Sig. (2 Tailed) .000 

N 250 

* signifikan pada tahap p<0.05 (2 hujung) 

 

 

PERBINCANGAN 

 

Faktor emosi dalam kajian salah satu aspek penting dalam merangsang kemenjadian guru yang 

lebih efektif semasa melaksanakan pengajaran. Dapatan kajian menunjukkan bahawa terdapat 

hubungan signifikan antara emosi dan komitmen mengajar guru pendidikan khas. Oleh itu, 

emosi guru memainkan peranan penting di dalam bilik darjah disebabkan impak yang mampu 

mengubah iklim persekitaran bilik darjah terutamanya melalui tindak balas dan interaksi 

bersama murid semasa aktiviti. Kawalan emosi guru mampu menterjemah aktiviti dengan lebih 

berkesan melalui sokongan persekitaran interaksi yang menjadi medan utama dalam menarik 

minat murid untuk telibat dalam setiap aktiviti yang dijalankan.  

 

Oleh yang demikian, hasil dapatan Alexandros et. al., (2022), menunjukkan hubungan 

signifikan antara emosi dan dedikasi pengajaran merupakan faktor penting yang menyumbang 

terhadap komitmen tugasan guru pendidikan khas. Emosi memberi impak positif terhadap 

persekitaran aktiviti yang lebih berfokus terhadap sumber dan kualiti pengajaran. Hal ini 

disebabkan, tinjauan Su et. al., (2022), mendapati bahawa hubungan signifikan antara emosi 

dan keterlibatan guru pendidikan khas menghasilkan kreativiti pengajaran yang menyumbang 

kepada nilai tambah keberkesanan aktiviti di dalam bilik darjah. Faktor daya tahan emosi guru 

berupaya mengimbangi cabaran dan persekitaran merangsang kreativiti guru untuk 

menghasilkan penyampaian berkualiti. Akhirnya, kejayaan guru menguruskan emosi dengan 

lebih berkesan berupaya mengatasi keletihan emosi dan kekecewaan sehingga mampu 

meningkatkan komitmen mengajar (Khalid & Azad, 2019).  

  

Untuk itu, faktor empati merupakan cabang emosi yang berperanan penting menyokong 

daya tahan guru mendepani murid berkeperluan khas. Dalam penyelidikan Neda (2023), 

hubungan positif antara empati dan aktiviti pengajaran dalam kalangan guru pendidikan khas 

mewujudkan interaksi aktif antara guru dan murid yang mempengaruhi iklim persekitaran bilik 

darjah. Hal ini memberi peluang kepada guru meningkatkan tahap spritual mereka semasa 

aktiviti. Selaras dengan itu, dapatan Nasrollahi et. al., (2020) jelas menunjukkan bahawa sikap 

komited dalam mewujudkan suasana pengajaran ditentukan oleh tahap spritual tinggi semasa 

penyampaian pedagogi guru pendidikan khas. Kesan emosi emapti dan spritual seterusnya 

mempengaruhi persekitaran dinamik pengajaran yang  memberi kesan langsung  terhadap 

kepelbagaian pendekatan dengan lebih efektif.  

 

Selain itu, faktor gender dalam kalangan guru pendidikan khas memberi impak yang 

berbeza terhadap landskap pengajaran di dalam bilik darjah. Berdasarkan kajian Uchemadu 

(2019), tahap kesabaran antara guru lelaki dan perempuan berkeperluan khas jelas 

menunjukkan perbezaan signifikan yang membentuk sikap terutamanya dalam konteks tindak 

balas terhadap iklim bilik darjah. Antara perkara asas yang boleh dipertimbangkan adalah 

kesan emosi terhadap pengurusan pengajaran yang mampu mengubah suasana bilik darjah dan 

setiap guru berdasarkan gender mempunyai cara yang tersendiri dalam menguruskan emosi. 

Misalnya dalam kajian Nagaraj et. al., (2020) guru wanita lebih cenderung memilik ciri-ciri 

kesedaran emosi, empati, dan pengurusan emosi sedangkan guru lelaki memerlukan sokongan 

untuk memilik ciri-ciri berkenaan agar kekal fokus dan berfikiran rasional menangani isu 

bekaitan pengajaran. Manakala analisis kajian Klapproth et. al., (2020), pula mendapati 

bahawa guru lelaki berkeperluan khas mempunyai daya tahan dalam menangani tahap tekanan 

disebabkan keberkesanan mereka dalam menguruskan emosi dengan lebih baik dan 

menunjukkan bahawa mereka mempunyai daya tahan mampan berhadapan dengan cabaran 

pengajaran.  

 

 Justeru, penerapan emosi positif yang ditunjukkan oleh guru perlu ditekankan dengan 

lebih serius untuk menghasilkan reaksi positif atau mood yang baik dalam kalangan murid bagi 

mengikuti pengajaran selesa khsusnya iklim pembelajaran yang membawa kepada suasana 

yang kondusif. Hal ini amat penting disebabkan kesan emosi positif dalam kalangan guru 

pendidikan khas boleh berpotensi untuk meningkatkan mental dan fizikal, peneguhan dalam 

konteks menggalakkan penilaian kendiri dan kemenjadian psikologikal dalaman guru itu 

sendiri dalam merancang pengajaran mereka (Wu et. al., 2020). 

 

 

KESIMPULAN 

 

Sebagai pendidik, guru merupakan individu penting yang bertanggungjawab mencorakkan 

sistem pemyampaian aktiviti pengajaran. Dedikasi penyampaian pedagogi tidak hanya 

tertumpu kepada aspek makro dalam pengajaran malah meliputi kesemua elemen teknikal, 

straegi, kaedah yang diterjemah melalui pelaksanaan aktiviti pengajaran di dalam bilik darjah.  

Emosi merupakan salah satu elemen utama yang memberi kesan langsung terhadap 

persekitaran pembelajaran di dalam bilik darjah. Pengurusan emosi melalui empati dan spritual 

tinggi dalam mengolah strategi berkesan sebagai suatu bentuk manifetasi dalam menentukan 

cara penyampaian pengajaran. Hal ini amat penting agar aktiviti yang dijalankan lebih berfokus 

terhadap keperluan murid bersesuaian dengan matlamat yang telah ditetapkan. Setersunsya 

sokongan dan galakkan melalui bimbingan berterusan yang dipengaruhi elemen emosi 

merangsang komitmen guru mencari solusi yang efektif untuk mengatasi isu-isu pengajaran. 

Akhirnya, guru akan berasa lebih selesa berada di dalam bilik darjah dan emosi positif 

menyumbang kepada penyampaian pengajaran yang lebih dinamik dengan mewujudkan 

atmosfera pengajaran berkualiti. 

 

 Justeru, pengurusan emosi berkesan menentukan hala tuju dan cara pengajaran melalui 

komitmen pengajaran secara berterusan. Keadaan ini amat penting untuk memastikan  iklim 

persekitaran dinamik dapat diwujdukan melalui reaksi guru dan murid secara terbuka sekaligus 

menyumbang kepada pengajaran berkualiti. Suntikan elemen emosi guru pendidikan khas 

dalam kelas juga secara langsung memberi kelebihan moral untuk memahami dengan lebih 

tuntas berkenaan keperluan murid setiap kali sesi pengajaran bermula. Akhirnya, isu 

perancangan dan tindakan guru dalam memahami isu penglibatan murid semasa aktiviti dapat 

diatasi dengan lebih berfokus.  

